
Qasigiannguani, Qeqertarsuarmi, Kangaatsiami, Narsami Nanortalimmilu mittarfinnik 

sanaartornissamut aningaasalersuinissaq qulakkeerniarlugu Naalakkersuisut sulineq 

aallartissagaat peqquneqarnissaannik Inatsisartut aalajangiiffigisassaattut 

siunnersuut.  

(Inatsisartuni Siumup eqimattaa) 

 

pillugu 

 

Sanaartornermut Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini ilaasortarai: 

 

Inatsisartunut ilaasortaq Justus Hansen, Demokraatit, siulittaasoq 

Inatsisartunut ilaasortaq Gerth Mikaelsen, Naleraq, siulittaasup tullia 

Inatsisartunut ilaasortaq Hans-Erik Enoksen, Demokraatit 

Inatsisartunut ilaasortaq Ane Hansen, Inuit Ataqatigiit 

Inatsisartunut ilaasortaq Bentiaraq Ottosen, Atassut 

 

 

UKA2026-mi ulloq 13. oktober 2026-mi siullermeerinninnerup kingorna ataatsimiititaliap 

siunnersuut misissorpaa. 

 

Siunnersuutip imarisaa siunertaalu 

Qasigiannguani, Qeqertarsuarmi, Kangaatsiami, Narsami Nanortalimmilu 

mittarfinniksanaartornissamut aningaasalersuinissaq qulakkeerniarlugu suliamik  

Naalakkersuisut aallartitsinissaannik peqquneqarnissaannik Inatsisartut 

aalajangiiffigisassaattut siunnersuuteqarnermi siunertarineqarpoq.  

 

Takornariaqarnermik ikorfartuutaasussamik, inuussutissarsiornikkut ineriartornermik nunallu 

immikkoortuini angalasinnaanermik tapertaasussamik angallannikkut attaveqaatit 

pitsaanerunissaannik pisariaqartitsisoqarnera siunnersuuteqartunit tunngavilersuutigineqarpoq. 

Siornatigut illoqarfinni taakkunani tallimani mittarfiliornissanut suliniutit 

aningaasaqarnerannillu naatsorsuutit innersuussutigineqarput suliniummilu inuiaqatigiillu 

siammasinnerusumik aningaasaqarnerannut  sunniutaasinnaasut ilanngunneqarnissaat 

innersuussutigineqarlutik. 

Aningaasaliinissamik suliaqarnerup aallartisarneqarnissaa siunnersuummi kisimi pineqarpoq. 

Mittarfiliornissat immikkut ittumik naalakkersuinikkut aalajangiiffigineqartariaqarput. 

 

 

Siunnersuutip Inatsisartunit siullermeerneqarnera 

 

Angallannermut attaveqaatinik pitsanngorsaanissaq nunallu immikkoortuini 

ineriartortitsinissamut periarfissanik nukittorsaasoqarnissaa siullermeerinninnermi 

amerlanerussuteqartunit taperserneqarpoq. Takornariaqarnermut sunniutai, sumiiffinni 

inuussutissarsiortunut innuttaasullu angalasinnaanerannik periarfissat peqqinnissaqarfimmillu, 

upalungaarsimanermut pilersuinermilu atugassarititaasunut pitsanngorsaanissamut periarfissaq 

pingaartinneqarpoq. 

Mittarfinnik tallimanut suliniutit ingerlateqqinneqarnissaat taperserneqarpoq, nunami 

immikkoortuini suliniutillu siammasinnerusumik inuiaqatigiinnut tamarmut sunniutai 

ersarissarneqarlutik. Kingunerisinnaasaanik nalilersuinerit piviusorsiortumik piffissalersuineq 

pilersaarusiornerup ingerlateqqinnerani tunngaviusariaqartut  peqatigitillugu 

pingaartinneqarpoq. 

Suliniutit aningaasaqarnikkut inatsiseqarnikkullu periarfissarineqartut, matumani 

sanaartornermut ingerlatsinermullu aningaasartuutit nutartikkat pisariaqartinneqartut 

oqallinnermi aammattaaq oqaatigineqarput. Tassunga atatillugu maannakkut mittarfiliorluni 

suliniutit ingerlanneqareersut aamma angallanneq pillugu allatut aaqqiissuteqartoqarsinnaanera 

periarfissatut aamma tikkuarneqarput. 

Siunnersuutip aningaasaqarnikkut kingunerisassai 

Aallaqqaatitut aningaasaliinissamut suliaqarnissaq qitiusumik allaffeqarfiup killissarititaasa 

iluanni  ingerlanneqarsinnaasoq, AC-tulli atorfillip sulinera ukiup affaaniit ukiumut ataatsimut 

naatsorsorneqarsinnaasoq naliliipput, aningaasanngorlugillu 250.000-500.000 kr.-nit 

missaanniissasut siunnersuuteqartut naliliipput. Avataanilli siunnersuinermut aamma 

aningaasartuuteqartoqarsinnaasoq ilanngunneqartariaqarpoq. 

Siornatigut  2019-mi akit malillugit mittarfinnut tallimanut sanaartornissamut 

aningaasartuutissat 484 mio. kr.-nit missaanniittussatut naatsorsorneqarnikuupput.  

Ataatsimiititaliap siunnersuummut oqaaseqaatai 

Suliniutit ataasiakkaat aningaasaqarnikkut akilersinnaassusiat kisiat pinnani annertunerusumik 

sunniuteqarumaartoq nunami angallannikkut attaveqaasersuineq ungasinnerusoq isigalugu 

inuiaqatigiinni aningaasaliinertut isigineqartariaqartoq ataatsimiititaliaq isumaqarpoq. Ikittunik 

inoqarfiusunut sumiiffillu tikikkuminaatsut tikikkuminarsarnissaat annertuumik 

nunasisariaaseqarnermut, takornariaqarnermut inuussutissarsiornikkullu ineriartornermut  

pitsanngorsaanissamut periarfissaqalissaaq. 

Attaveqaasersuutikkut nutaaliorneq immini nunat immikkoortuini ineriartornissamut 

qulakkeerinnissinnaanngitsoq peqatigisaanik ataatsimiititaliamit oqaatigineqassaaq. 

Iluaqutaasussatut naatsorsuutigineqartut aamma sumiiffinni pissutsinik, inuussutissarsiutit 

pioreersut periarfissaannut angallannikkullu sullinneqarnerit allat ataqatigiissinneqarnissaat 

sunniuteqaqataassapput. Taamaammat, mittarfiliorluni suliniutit siunertamut tulluuneri 

ataasiakkaarlugit nalilersorneqartariaqartut ataatsimiititaliaq isumaqarpoq. 

Maannakkut piareersaataasumik suliniutit ataasiakkaarlugit ingerlanneqarsinnaanerannik 

ataatsikkoortillugillu aningaasaqarnikkut inuiaqatigiinnullu sunniutaannik 

ersarissaasoqarnissaa  ataatsimiititaliamit pingaartutut isigineqarpoq. Tassunga ataatillugu 

mittarfioreersut aaqqissussaanerannut mittarfiujumaartussat nalilersorneqarsimanissaat, 

taamaalilluni ungasinneq isigalugu annertusaanerit naatsorsuutaasimanngitsumik siunertamut 

tulluutinngitsunik pisussaaffiliisoqarnissaa pinngitsoortinniarlugu ataatsimiititaliamit 

pingaartinneqarpoq. 

Suliniutit ataatsimut aalajangiinissami tunngavigineqarsinnaasunngorlugit 

assersuuteqarsinnaanissaq pingaarnersiuinissaq ataatsimut pingaarnersiuinissamut 

periarfissiissaaq, nunap immikkoortuini ineriartornerit, inuiaqatigiinni aningaasaqarnikkut 

kingunerisinnaasai allatullu angallannermut aaqqiissuteqarnissap ilaatinneqarnissaa 

naggataatigut ataatsimiititaliaq isumaqarpoq. 

Piareersaalluni suliat piareersimaleriarpata Naalakkersuisunit ilisimatitsissutit 

ataatsimiititaliamit tiguneqarnissaat qilanaarineqarpoq. 

Ataatsimiititaliap inassuteqaatai 

• Ataatsimiititaliami amerlanerussuteqartut Demokraatineersut, Inuit Ataqatigiinneersut 

Atassummeersullu siunnersuut akuerineqassasoq inassutigaat. 

• Naleraq ikinnerussuteqarluni oqaaseqaammik imaattumik saqqummiussivoq: 

 

Naleqqamiit ataatsimiititaliaq isumaliutissiissutaanut qutsavigaarput. 

Nunatsinni illoqarfinni nunaqarfinnilu tamani ineriartortoqarnissaa kissaatigaarput. 

Ineriartortitsinerli piviusorsiortunik aaqqiissutissanik, aningaasaqarnikkut 

akisussaassuseqartumik ingerlatsinermik inatsisinillu atuuttunik 

tunngaveqartariaqarpoq. 

 

Tamatumunnga atatillugu Naalakkersuisut 2020-mi nunap immikkoortuini mittarfiit 

pillugit nassuiaataat innersuussutigissavarput. Nassuiaammi uppernarsarneqarpoq 

illoqarfinni pineqartuni tallimani mittarfiliortiterneq inuiaqatigiinnut 

aningaasaqarnikkut imminut akilersinnaanngitsoq, qulimiguulinnillu angallassinerup 

ingerlaannarnissaa iluaqutaanerpaasoq. 

 

Naleqqamiit 2020-mili tikkuarsimavarput aningaasaliinerit taamaattut inatsisitigut 

piumasaqaatit eqqarsaatigalugit apeqqutinik pingaarutilinnik pilersitsisut. Inatsisitigut 

piumasaqaataavoq sanaartugassat nunatta aningaasaqarneranut naammaginanngitsumik 

annertussusilinnik nammakkiissanngitsut. Pissutsit taakku politikkikkut kissaatit kisiisa 

tunngavigalugit saneqqunneqarsinnaanngillat. 

 

Isumaqarpugut piviusorsiortunik allanik aaqqiissutissaqartoq, peqatigisaanillu 

innuttaasunut amerlanerungaartunut iluaqutaasussanik. 

 

Taamaattumik Naleqqamiit qulimiguullit anginerusut, ilaasunik amerlanerusunik 

angallassisinnaasut timmisartuussinissallu pilersaarutaasut malillugit pitsaanerusumik 

angallassisinnaasut, atorneqaqqilernissaat kissaatigaarput. Peqatigisaanik nunatsinni 

qulimiguulinnut mittarfiit nutarterneqarnissaat kissaatigaarput, qulimiguullit 

anginerusut, ilaatigut S-92-itut ittut, taakkununnga missinnaanngorlugit. 

 

Tamanna illoqarfinni pineqartuni tallimani angallannermik 

pitsanngorsaaginnassanngilaq, aammali illoqarfinni nunaqarfinnilu allani tamani 

attaveqaasersuutit naleqqussarneqarfiini angallannermik pitsanngorsaanissamut 

periarfissiissalluni. 

 

Peqatigisaanik ujaasinermut annaassiniarnermullu upalungaarsimaneq 

nukittorsarusupparput, qulimiguullit anginerusut aamma ukioq kaajallallugu SAR-imut 

upalungaarsimanermi pitsaanerusumik atorneqarsinnaaqqullugit. Taamaalilluni 

aningaasaliissutit ilaasunik angallassinermut, napparsimasunik angallassinermut 

inuiaqatigiillu upalungaarsimanerannut iluaqutaasinnaassapput. 

 

Naleqqamiit isumaqarpugut nunatsinni sanaartugassanut ataqqinaatissarsiorfiusunut 

suli amerlanerusunut aningaasaliinissamut akissaqanngitsugut, sanaartornermut 

aningaasartuutit salliutinneqartillugit, piffissamilu sivisuumi ingerlatsinermut 

aningaasartuutit inuiaqatigiinnullu sinnerinut kingunerisassat annikinaarneqartillugit. 

 

Naleqqamut nunap immikkoortuinik ineriartortitsineq mittarfinnik sapinngisamik 

amerlanerpaanik sanaartornissamut tunnganngilaq, innuttaasulli sapinngisamik 

amerlanerpaat pitsaanerpaamik angallanneqarnissaannik toqqissisimanissaannillu 

qulakkeerinninnissamut tunngalluni. 

Tamanna tunngavigalugu Naleqqamiit siunnersuut maanna iluserisamisut 

isikkoqartillugu tapersersorsinnaanngilarput. 

Ataatsimiititaliap taama oqaaseqaateqarluni isumaliutissiissummilu allassimasutut paasinnil-

luni siunnersuut aappassaaniigassanngortippaa. 

Siulittaasoq 

Siulittaasup tullia 

 

 

 

Hans-Erik Enoksen 

